Варганаў В.В., настаўнік гісторыі ДУА «Ворнаўскі НПК ДССШ»  і ДУА «Гімнагія г.п. Карма» Кармянскага раёна
Падрыхтоўка і правядзенне алімпіяд па гісторыі ў сельскай школе (з вопыту работы)
Што такое алімпіяда і чаму яе неабходна праводзіць?

       “Алімпіяда” – слова, сёння шырока вядомае. Але не заўжды мы адчуваем сапраўдны яго ранейшы і цяперашні сэнс. Многія педагогі часта недаацэньваюць інтэлектуальны, творчы і духоўна-нраўственны патэнцыял алімпіяд. Разабрацца ў гэтым і закліканы дадзены матэрыял.

       Як вядома, радзімай алімпіяды з’яўляецца Старажытная Элада. Так называлі там прамежак часу ў чатыры гады паміж Алімпійскімі гульнямі. Тады Алімпійскія гульні – гэта не толькі спаборніцтвы ў моцы і спрыце, але і свята, лад жыця, звычай, адчуване жыцця, яго мэта, гонар і годнасць за чалавека, паселішча, радзіму, народ. Ужо ў ХХ ст. гэтае слова набыло пераважна такое значэнне – спаборніцтвы, агляд, конкурс, прычым не толькі спартыўных дасягненяў, але і інтэлектуальных.

       Асабліва актуальнае значэнне алімпіяды набываюць у школе, дзе куеццца будучыня грамадства праз фармаванне духоўна-нраўственных і інтэлектуальных якасцей асобы.  Таму алімпіяда выступае важнейшай часткай вучэбна-выхаваўчай дзейнасці па прадмеце. Яе правядзенне дапамагае актывізаваць творчыя і пазнавальныя здольнасці вучняў, выявіць здольных і таленавітых, арыентаваных на вывучэнне гісторыі дзяцей, служыць папулярызацыі гістарычных ведаў. Больш за тое, яна дае настаўніку магчымасць праверыць падрыхтаванасць вучня, яго кругагляд. У час падрыхтоўкі і правядзеня такога роду мерапрыемстваў вылучаецца і фармуеца прадметны касцяк, апора настаўніка гісторыі, што з’яўляецца вялікім падспор’ем у далейшай урочнай і прадметна-пазаўрочнай дзейнасці педагогаў.

          Алімпіяды выяўляюць веды дзяцей аб той ці іншай эпосе, важнейшых гістарычных падзеях, працэсах і гістарычных асобах. Вялікая ўвага тут надаецца не толькі рашэнню складаных пытаняў і заданняў, але і аналізу пісьмовых крыніц, уменню рашаць праблемныя пытанні, публічным выступленням. Таму што аб’ём неабходнай інфармацыі выходзіць за межы школьнага падручніка, то ўдзел у алімпіядзе – гэта выдатная магчымасць пашырыць свае веды, атрымаць каштоўны вопыт інтэлектыальнай і творчай дзейнасці.
          Алімпіяды звычайна праходзяць у некалькі этапаў: на школьным, раённым, рэгіянальным і рэспубліканскім узроўнях. Таму школьная алімпіяда – толькі пачатковае звяно ў ланцугу выпрабаванняў па гісторыі, падрыхтоўчы этап. Гэта таксама і сваеасаблівы трэнінг перад больш сур’ёзнымі спаборніцтвамі, ды і свята ведаў.
Этапы і ўмовы падрыхтоўкі і правядзення школьных алімпіяд

        У гэтых пытаннях няма адзіных крэтэрыяў таго, як лепей і якім чынам правесці алімпіяды ў школе.  Настаўніцкам гісторыі, думаю, вядомы парады Э.  Уткінай на гэты конт. Думаю іх можна прыняць за аснову, асабліва ў вялікай (колькасць вучняў, наяўнасць паралеляў, дастатковай колькасць падрыхтаваных вучняў і г. д.). Але  падрыхтоўка і правядзене алімпіяд у сельскіх малакамплектных школах  мае свае асаблівасці. Пра што згадаем ніжэй.

          Э. Уткіна раіць праводзіць алімпіяды ў тры туры:
І тур – завочны, калі вучні выконваюць  папярэднюю даследчую работу, могуць напісаць рэферат або эсэ. Заданне можа насіць і незвычайны характар: напрыклад, падрыхтаваць экскурсію ў музей (рэальную або віртуальную) або напісаць каментары да гістарычнай кнігі, артыкулу, тэлепраграмы і г. д.

ІІ тур -  вочны. Вучні, якія прайшлі першы адборачны тур, запрашаюцца для выканання пісьмовай работы. Яна можа мець таксама розныя формы: гістарычныя задачы, эсэ на зададзеную тэму, тэсты, аналіз гістарычнай крыніцы, падбор дадатковай інфармацыі, даклад і г. д.

ІІІ тур -  таксама вочны. Яго задача выявіць абсалютнага лідара. Ён можа быць праведзены ў форме дыспута, ролевай гульні, абароны пісьмовай работы.

       На нашу думку, у вышэйзгаданым ёсць шмат слушнага. Шмат у чым так можна праводзіць алімпіяды ў вялікіх гарадскіх школах. Але малакамплектныя сельскія школы маюць свае асаблівасці. Лічым тут неабходным спрасціць сістэму правядзення алімпіядаў. Гэта выклікана як колькасцю вучняў у школах, якая часта не перавышае 100 чалавек, у класах (малая накапляльнасць), адсутнасць вялікай колькасці вучняў, якія рыхтуюцца да ўдзелу ў алімпіядзе па адным пэўным прадмеце. У сувязі з гэтым ёсць свае плюсы і мінусы.
      Станоўчым лічу:

· адносна меншая колькасць вучняў–удзельнікаў дазваляе настаўніку ўдзяліць больш увагі кожнаму з іх;

· педагог добра ведае моцныя і слабыя бакі кожнага вучня, а таму можа больш эфектыўна арганізаваць работу з імі (не толькі ў перыяд падрыхтоўкі паміж алімпіядамі, але, праводзячы боль ш шырокую мэтанакіраваную работу са здольнымі вучнямі па іншых яе аспектах).
       Разам з тым, ёсць і свае мінусы:

· меншы выбар кандыдатур на ўдзел у алімпіядах і больш нізкая канкурэнцыя паміж вучнямі;

· больш горшыя ўмовы (у параўнанні з вучнямі гарадскіх школ)  па доступу вучняў да крыніц інфармацыі, забяспечанасць сельскіх бібліятэк літаратурай, доступ да Інтэрнет, фінансавыя магчымасці набыць і выпісаць патрэбныя кнігі і перыядычныя выданні і інш. (Тут, як правіла, на дапамогу прыходзіцьнастаўнік, які дзеліцца сваёй літаратурай).

        У сувязі з усім гэтым лічу больш аптымальным вылучыць наступныя этапы падрыхтоўкі і правядзення алімпіяд у сельскай школе:
1. Падрыхтоўчы: 

· настаўнік, або настаўнікі, праводзіць дыягностыку агульнага узроўню ведаў вучняў па прадмеце, стану пазнаваўчай актыўнасці, аналізуе захапленні і зацікаўленні дзяцей, папярэдне выяўляе магчымае кола ўдзельнікаў;

· прадумвае і падбірае (распрацоўвае) структуру будучых спаборніцтваў, сістэму метадаў і сродкаў правядзеня алімпіяды, змест (мерапрыемы, пытанні, заданні, творчыя задачы, віктарыны і конкурсы, г. д.;
· падрыхтоўка настаўнікам сумесна з вучнямі тэхнічнага, нагляднага і інш. забеспячэння будучых мерапрыемстваў (ТСН, плакатаў, касцюмаў, рэквізітаў і інш.);

· інфармуе ўсіх жадаючых аб тэрмінах і умовах правядзення алімпіядных мерапрыемстваў.

2. Адборачны (завочны). У залежнасці ад умоў і ўзроўню падрыхтаванасці вучняў формамі яго правядзення могуць быць наступныя:

· папярэдняя заяўка вучняў на ўдзел у школьных выпрабаванняў;

· анкетаванне і тэставанне вучняў, выяўленне жадаючых і прапанова настаўніка на іх ўдзел у алімпіядных выпрабаванняў;

· правядзенне папярэдніх адборачных конкурсаў, больш паспяховыя ўдзельнікі якіх атрымоўваюць права ўдзелу ў алімпіядзе (такімі конкурсамі могуць быць, у залежнасці ад узросту і магчымых захапленняў вучняў:

·  конкурс сценгазет;

·  геральдычны конкурс;

·  конкурс крыжаванак; 

· гістарычных сачыненняў;

· розныя конкурсы на праяўленне фантазіі і крэатыўнасці вучняў (напрыклад, апавяданняў ад імя гістарычных асоб ці прадметаў-сведкаў вялікіх падзей, або на імітацыю гістарычнай крыніцы і г. д.);

·  віктарын і інш.

· уласнае складанне вучнямі творчых, праблемных пытаняў і заданняў, якія могуць у далейшым быць выкарыстаны ў выпрабаваннях;
· напісанне творчых работ: эсэ, рэферату, дакладу, рэцэнзіі на кнігу, артыкул, або тэлеперадачу і г. д.;

· выкананне розных заданняў, прапанаваных настаўнікам або журы;

· выкананне розных даручэнняў і заданняў вучнямі, якія з’яўляюцца сваеасаблівым “актывам” настаўніка: 
· падрыхтоўка і правядзенне экскурсіі ў музей;

·  збор краязнаўчага матэрыялу, яго апрацоўка і даследванне асобных аспектаў на яго аснове;
· дапамога ў правядзенні пазакласных выхаваўчых мерапрыемстваў (у якасці ўдзельнікаў тыдню гісторыі, вядучых розных мерапрыемстваў і г. д.).

3. Непасрэднае правядзенне алімпіяды (вочны этап). Найбольш распаўсюджанымі формамі яго правядзення  з’яўляюцца:

· рашэнне вучнямі пытанняў, заданняў і задач;
· абарона вучнямі даследчых і творчых праектаў (пераважна ў старэйшых класах);

· правядзене масавых мерапрыемстваў (гульні і г. д.), што можна сумясціць з правядзеннем тыдню гісторыі.

· іншыя.

        Пры правядзені школьных алімпіяд варта звярнуць увагу на выкананне наступных, на нашу думку вельмі важных, умоў:

· забяспечыць дабраахвотнасць, даступнасць і роўнасць умоў спабор-ніцтваў;

· сваечасовае інфармаванне ўдзельнікаў і ўсіх жадаючых аб умовах правядзення і выніках на розных этапах правядзення (гэта могуць быць адмысловыя аб’явы, стэнды, табло і  г. д.);

· справядлівасць, адкрытасць і аб’ектыўнасць ацэньвання ўдзельнікаў;

· эмацыйная афарбоўка, спалучэнне строгасціі некаторай акадэмічнасці з духам натхнення і спаборнасці – варта  зрабіць сапраўднае свята ведаў;
· прадумаць сістэму заахвочванняў (заахвочванне – важнейшая частка алімпіяды, любое дзіця жадае выйграць і атрымаць прыз (асабліва больш актыўныя малодшыя школьнікі); на вялікі жаль, часта магчымасці школы абмежаваныя, але патрэбна імкнуцца адзначыць кожнага ўдзельніка; так, у нашай школе ўдзельнікі алімпіяды па гісторыі атрымоўваюць адзнаку не ніжэй чацьвёртага ўзроўню, а тыя хто перамог у школьнай алімпіядзе – падвышэнне чвэрцевай адзнакі мінімум на 1 бал або цякучую адзнаку 9 – 10 балаў, узнагароджваюцца граматамі і падарункамі; тыя ж, хто атрымаў прызавыя месцы або перамог на раённым этапе алімпіяды, атрымоўваюць адзнаку, не ніжэйшую за 9 балаў.
Як ацэньваць заданні?

    Гэтае пытанне так або інакш паўставала перад усімі, хто займаецца падрыхтоўкай і правядзеннем алімпіяд. Вельмі важна падыйсці да яго вырашэння аб’ектыўна і ўзважана, распрацаваўшы строгую сістэму падліку балаў. Кожнае заданне павінна мець саю “цану”, г. зн. Максімальную ацэнку за яго правільнае і поўнае рашэнне. Прі падвядзенні вынікаў балы, атрыманыя за выкананне ўсіх заданняў на ўсіх этапах алімпіяды, складваюцца. Тут можна выкарыстоўваць прывычную 5-бальную сістэму. Далей мы прыводзім некаторыя прыклады таго, як можна ацаніць рознага роду заданні.
    Галоўнымі паказнікамі ацэнкі асобных заданняў з’яўляюцца іх складанасць і аб’ём. Так пытанні, якія патрабуюць адназначнага адказу (напрыклад, у тэстах адкрытага ці закрытага тыпаў, адказаў кшталту “так”, “не”, прыгадвання пэўнай падзеі, даты, імя дзеяча ці гістарычнага факту і г. д.) звычайна ацэньваюцца ў 1 бал. Але тут ўлічваецца яшчэ і складанасць, бо адны падзеі, асобы, ці факты больш вядомыя, хоць і не ўсе і ўключаны ў школьныя праграмы, а іншыя – менш.

       Ацэнка адказаў па пытаннях, што патрабуюць разгорнутага выкладання, абагульненняў, аргументаў і г. д. праводзіцца ў дыяпазоне ад 1 да 3 або ад 1 да 5 балаў у залежнасці ад якасці, правільнасці і паўнаты адказу вучня.          Некаторыя пытанні носяць праблемны характар,  на іх нельга даць адназначнага адказу. Таму тут ацэньваецца не супадзенне ацэнкі вучня з вашай, а яго здольнасць аргументаваць сваю думку і тое, наколькі вучань ведае розныя пункты гледжаня на праблему і можа іх выкласці. Звяртаецца ўвага таксама на смеласць і арыгінальнасць доказаў і вывадаў вучня.
         Прыкладам можа стаць ацэнка вучнёўскага эсэ. У адрозненне ад рэферата, яно не мае жорсткай структуры, пішыцца ў вольнай форме. Гэта не даследчы жанр, таму не патрабуецца абгрунтавання кожнага палажэння або вывада, пералічэння доказаў, аргументы могуць папярэднічаць фармуліроўцы праблемы.. Эсэ больш суб’ектыўны жанр, эмацыйны твор. Тэма для эсэ можа быць сфармулявана ў выглядзе праблемы або пытання і быць дастаткова вузкай, канкрэтнай. Ацэнка эсэ - дастаткова складаная справа, таму што часта погляд і ўспрыняцце аўтара не супадаюць з думкай і ўспрыняццем правяраючага. Тут настаўніку патрэбна праявіць максімум аб’ектыўнасці і талерантнасці. Магчымыя наступныя крытэрыі ацэнкі эсэ:

1. Аўтар павінен прывесці найбольш яркія, выразныя факты для пацвярджэння сваёй думкі; аргументы павінны адпавядаць праблеме.

2. Шматслоўнасць не з’яўляецца паказнікам якасці , таму думкі павінны быць выкладзены дакладна, з выкарыстаннем і выкананнем нормаў беларускай мовы.

3. Літаратурны бок не павінен пераважаць над гістарычнай тэматыкай.

Адбор і падрыхтоўка заданняў

     Працуючы над падрыхтоўкай алімпіядных заданняў варта памятаць, што  гісторыя – гэта не толькі механічнае запамінане дат, тэрмінаў, падзей, выкладанне падзей і фактаў, але і развіццё гістарычнага мышлення. Важнейшымі аспектамі апошняга лічым здольнасць вызначаць гістарычныя праблемы і бачыць спосабы іх вырашэння ў прасторы і часе, а таксама выяўляць прычынна-выніковыя сувязі. Такія здольнасць больш выяўляюцца пры рашэнні праблемных і творчых задач. Не апошняй лічым і  здольнасць фармуляваць і даказваць свой пункт гледжання. Таму апошнім часам усё больш і больш у практыку падрыхтоўкі вучняў уваходзяць публічныя выступленні і дыспуты.
     Некалькі слоў пра аб’ёмы і змест заданняў. Школьная алімпіяда звычайна мае камбінаваны, комплексны характар – складаецца як з матэрыялу па сусветнай гісторыі, так і па гісторыі Беларусі. На нашу думку, аптымальным аб’ёмам могуць  быць 5 – 6 комплексных заданняў блокаў, якія змяшчаюць ад 5 да 10 пытанняў і заданняў – кампанентаў.  Тыя заданні, якія змешчаны ніжэй, па сваёй колькасці значна пераўзыходзяць звычайны аб’ём алімпіяды, а таму кожны з настаўнікаў мае магчымасць з іх ліку, а таксама дадаўшы нешта сваё, скласці сваю алімпіяду. На нашу думку, алімпіяда павінна некалькі пераўзыходзіць па ступені складанасці школьны праграмны матэрыял. Але, пры гэтым, на ўзроўні школы, па нашым меркаванні, павінна быць прадстаўлена не меней за 50% матэрыялу школьнай праграмы. Разам з тым, тут патрэбна змясціць таксама дадатковыя, якіх няма ў праграме, а таксама творчыя, праблемныя і нестандартныя пытанні і заданні, закліканыя праявіць вучнем неардынарнасць  і крэатыўнасць мышлення.  І, хоць здольны вучань павінен шмат чым цікавіцца, нават наперад вывучэнню матэрыяла, мы лічым мэтазгодным на ўзроўні базавай школы і ў базавых класах пры правядзенні школьных алімпіяд большую частку заданняў браць з таго перыяду, які вывучаецца ў адпаведным класе. Але настаўнік можа падымаць планку складанасці заданняў у залежнасці ад ўзроўню падрыхтаванасці вучнёўскага кантынгенту і дынамікі росту паспяховасці самой работы педагога. Праўда, пры гэтым не трэба забываць пра ўзроставыя асаблівасці і магчымасці вучняў, хаця і здольных.

        У выпадку, калі школа вялікая, там шмат класаў у паралелях, а таму можна правесці папярэдні (адборачны) тур для ўдзельнікаў, дзе выкарыстаць творчыя заданні (напрыклад, напісаць ліст ад асобы ўдзельніка якой-небудзь падзеі, падарожніка, або ўзяць інтэрв’ю ў вядомага гістарычнага дзеяча, ў старэйшых класах можна напісаць вучнёўскае эсэ , напрыклад, на тэму “Чалавек і эпоха”.

ЭСЭ” ЧАЛАВЕК І ЭПОХА”

       Разважанне ў вольнай форме пра тое, які чалавек можа быць пакліканы эпохай, часам, якія характары дзейнічаюць у пераломныя моманты гісторыі, як праяўляецца і змяняецца характар чалавека ў працэсе развіцця падзей. Для напісання такой работы патрэбна падрабязна пазнаёміцца з выбранай эпохай, яе персанажамі, іх біяграфіямі. Гэта складаная работа, якая патрабуе ад вучня свабоды думкі і выкладання. Яе мэтазгодна выкарыстоўваць у моцных класах або выконваць моцным вучням.

        Пры падрыхтоўцы педагогам заданняў да апошняга этапу школьнай алімпіяды варта, на нашу думку звярнуць увагу на прымяненне вучнямі пры выкананні такіх здольнасцяў, як:

· суадносіць даты і падзеі з пэўнай эпохай;

· групаваць падзеі і з’явы гісторыі па якому-небудзь прызнаку;

· паказываць значэнне важнейшых фактаў, тлумачыць сэнс асноўных паняццяў і тэрмінаў;

· вылучаць агульнае і рознае ў гістарычных падзеях, з’явах, працэсах, аб’ектах і г. д.;

· аналізаваць гістарычныя крыніцы;

· аналізаваць гістарычную інфармацыю, прапануемую ў розных знакавых сістэмах (карта, схема, дыяграма, табліца і г. д.)

· устанаўліваць прычынна-выніковыя сувязі паміж гістарычнымі працэсамі і з’явамі;

· даваць характарыстыку, з’явам, працэсам, падзеямі асобам у гісторыі;

· даваць ацэнку фактам, падзеям, працэсам, асобам, эпохам і г. д.

У сувязі з гэтым усе заданні можна падзяліць на наступныя групы: тэарэтычныя і практычныя; на вызначэнне фактаў, асоб, датаў, тлумачэнне тэрмінаў, развіццё гістарычнага лагічага мышлення, праяўленне неардынарнасці і крэатыўнасці мышлення, фармаванне храналагічных і прасторава-часавых уяўленняў, проста пашырэнне ведаў і гістарычнага кругагляду вучняў.
Замест заключэння

 Такім чынам,  тут падымаліся некаторыя аспекты працы з адоранымі вучнямі – важнейшыя напрамкі дыферэнцыяванага падыходу да выкладання гісторыі ў школе. Праца па падрыхтоўцы і правядзенні алімпіяд на школьным узроўні разглядаецца як частка дзейнасці, накіраванай на работу з адоранымі дзецьмі. Даюцца канкрэтныя парады і робіцца некаторае абагульненне вопыту.

